
 Foru Dekretuaren proiektua, zeinaren bidez sortzen eta arautzen 

baita Nafarroako Foru Komunitateko Bioetika Batzordea. 

Gaur egun osasun-laguntzan aplikatzen diren aurrerapen zientifiko eta 

teknologikoen ondorioz, eskakizun handiak daude gaitasun profesionalaren 

alorrean; izan ere, gero eta maizago erabaki zailak hartu behar dira, eta, hortaz, 

zalantza eta eztabaidak pizten dira: erabakiok giza duintasunari zor zaion 

printzipio etikoekin bat ote datozen edo haien aurkakoak ote diren.  

Bioetikak jakintzako diziplina gisa zenbait helburu ditu, eta horietako bat 

da orientabideak ematea medikuntza-, biologia- eta osasun-zientzietako 

aurrerapen teknologikoak gizakiongan aplikatzeari buruz, hori giza eskubide, 

balio eta printzipio moralak errespetatuz egin dadin. Osasun-jarduera orok giza 

duintasunaren aldekoa behar du izan: oinarrizko printzipio etikoa da hori 

erakundeentzat, herritarrei ematen zaien osasun-arretaren kalitatea hobetzen 

saiatzen baitira.  

Kalitatezko osasun laguntza batean ezinbestekoa da pertsonen 

autonomia errespetatzea haiek beren gaineko arretari buruzko erabakiak hartzen 

dituztenean. Eta aintzat hartzea Konstituzioan aitortutako eskubide eta 

askatasunak, Giza Eskubideen Adierazpen Unibertsalekoak eta giza eskubide 

horiek babesteko nazioartean sortu diren beste tresnek –Espainiako Estatuak 

sinatu edo berretsiek– jasotakoak; baita Estatutuak berak Foru Komunitatearen 

eremuan ezarritakoak ere. Nazioarteko tresna horien artean, Bioetikari eta Giza 

Eskubideei buruzko Adierazpen Unibertsala (UNESCOk 2005eko urriaren 19an 

onartua) mugarria izan zen bioetikaren historian. Adierazpen hori sinatu zuten 

estatuek konpromisoa hartu zuten bioetikaren oinarrizko printzipioak errespetatu 

eta aplikatzeko, printzipio horiek etikaren eta giza eskubideen arteko harremanak 

islatzen baitituzte. Halaber adierazi zuten ahalegin handia eginen zutela 

Adierazpeneko printzipio guztiak gauzatu daitezen. Bestalde, azaroaren 23ko 

10/1990 Foru Legeak, Osasunari buruzkoak, herritarrek Foru Komunitateko 

osasun zerbitzuen aurrean dituzten eskubideen artean sartzen du haien izaera, 

duintasuna eta intimitatea inongo bereizkeriarik gabe errespetatzea. 

Gaur egun, Nafarroan, asistentziaren etikako batzordeak daude ospitale 

publiko eta pribatuetan; orobat, ikerketa klinikoko batzordeak eta etika 

batzordeak gizartean. Nolanahi ere, beharrezkoa da batzorde integratzaile eta 

aholku-emaile bat sortzea, medikuntzaren eta osasun-zientzien inplikazio 

etikoekin zerikusia duten gaiak landuko dituena, ordenamendu juridikoaren 

mendean erabat. Batzorde horrek aurreko batzorde guztiak hartu behar ditu 

bere barruan, eta bere eraginpean dauden esparru guztien ordezkariak izan 

behar ditu. Haren funtsezko egitekoa izanen da ordezkari politiko eta sozialei, 

profesionalei eta oro har herritarrei aholkuak ematea, erabakiak hartzen 

laguntzeko. Gainera, asistentziaren etikako batzordeentzat erreferentzia izan 

behar du, haiei laguntza eta aholkuak emanez. 

 

Azaldutakoa ikusirik, Osasuneko kontseilariak proposaturik, eta 

Nafarroako Gobernuak hartutako erabakiarekin bat,  

 

DEKRETATZEN DUT: 

1. artikulua. Xedea.  

 

Dekretu honen xedea da Nafarroako Bioetika Batzordea sortu eta 

arautzea. 

 

2. artikulua. Nafarroako Bioetika Batzordea.  

 

1. Bioetika Batzordea kide anitzeko organoa da, deliberaziozkoa, 

independentea, diziplina anitzekoa, parte-hartzailea eta aholku-emailea, eta 

bere eginkizunak gardentasun osoz beteko ditu, medikuntzaren eta osasun-

zientzien inplikazio etikoekin lotutako gaietan jardunez, ordenamendu 

juridikoaren mendean erabat.  

 

2. Osasunaren arloan eskuduna den departamentuari atxikita geratu da 

organikoki.  

 

3. artikulua. Helburua eta jarduketa esparrua.  

3.1 Nafarroako Bioetika Batzordearen helburua da aholkuak ematea 

Nafarroako Gobernuari eta haren departamentuei, komunitate zientifikoari eta 

osasun- eta gizarte- erakundeei, publiko zein pribatuei, aurreko artikuluan 

aipatutako gaien gainean.  

3.2 Batzordearen jarduera esparrua hedatzen da giza osasunarekin 

lotutako arlo guztietara, bai maila komunitario edo kolektiboan, bai 

gizabanakoaren mailako osasun, prebentzio, sendakuntza eta errehabilitazioari 

dagokienez; halaber bere barruan hartzen ditu irakaskuntza eta ikerketaren 

arloak. 

 
4. artikulua. Eginkizunak.  
 
4.1 Nafarroako Bioetika Batzordeak eginkizun hauek ditu:  

 

a. Nafarroako Gobernuari eta haren departamentuei aholkuak ematea, 

eskatzen dizkiotenean, jarduketa batzuetan alderdi etikoak balioetsi eta 

aztertu behar direlako.  

b. Gomendioak eta jarduketa-protokoloak prestatzea osasun-sistemako 

profesionalei laguntzeko, haiek pertsonaren duintasunarekiko errespetua 

berma dezaten, bai osasun publikoan aritzean, bai asistentzian, 

irakaskuntzan eta ikerketan, bereziki eztabaida eta gatazka dauden 

egoeretan. 

c. Erreferentziako organo gisa, laguntza eta aholkuak ematea asistentziaren 

etikako batzordeei eta ikerketa klinikoarekin lotutako etika batzordeei, 

haiek eskatzen dutenean.  

d. Osasun- eta gizarte-erakundeei, publiko zein pribatuei, bioetikako gaietan 

aholkuak ematea.  

e. Txostenak, proposamenak eta gomendioak ematea Biomedikuntzaren eta 

Osasun Zientzien inplikazio etiko eta sozialekin zerikusia duten gaiei 

buruz, baldin eta Batzordeak garrantzitsutzat jotzen baditu, bere ekimenez 

edo alderdi batek eskatuta.  

f. Bioetikaren arloko prestakuntza eta informazioa sustatzea komunitate 

zientifikoan eta medikoan, eta nabarmentzea ezagutza zientifikoa eta 

medikoa Bioetikari lotutako alderdiekin alderatu beharra dagoela.  

g. Bioetikaren arloko eztabaida, heziketa eta sentsibilizazioa garatzea 

Nafarroako gizartean, eta jendearen parte-hartzea bultzatzea.  

h. Asistentziaren etikako batzordeak akreditatu aurreko txostena ematea. 

i. Legediak esleitzen dion beste edozein eginkizun.  

 

4.2 Kontsultako eta aholkularitzako erakundea denez, Nafarroako Bioetika 

Batzordearen eginkizuna ez da, inola ere, peritu-irizpenak eta txostenak egitea 

idatzizko kexak, salaketak edo erreklamazio judizial nahiz administratiboak 

daudenean; ezta –lantzen dituen gaiei loturik– bere iritzia ematea ere edozein 

motatako erantzukizunak pertsona fisiko edo juridikoei esleitzeari buruz. 
 

5. artikulua. Osaera  

 

1. Nafarroako Bioetika Batzordeak diziplina anitzeko osaera izanen du. 

Hura osatuko dute arlo zientifiko edo juridikoan bioetikari dagokionez 

kualifikazio egiaztatua duten profesionalek, bioetikaren esparruan 

gaitasuna frogatua dutenek betiere, emakumeen eta gizonen arteko oreka 

lortzen saiatuz. 

 

2. Osasunaren eta osasun-zerbitzuen arloan eskumena duen 

departamentuko titularrak izendatuko ditu Bioetikako Aholku Batzordeko 

kideak, bost urterako, eta epe hori luzatzen ahalko da iraupen bereko beste 

aldi batzuekin. Izendapen hori pertsonala da, eta ezin izanen da parte-

hartzea eskuordetu. Bioetikako Aholku Batzordeko kideak zer epetarako 

izendatu zituzten, epe hori amaitzen denean kide horiek beren eginkizunak 

betetzen jarraituko dute, harik eta ordeztuko dituzten kide berriak izendatu 

arte. 

 

Bioetika Batzordea diziplina anitzekoa eta plurala izan dadin, honako hauek 

osatuko dute:  

 

a) Bost kide hautatuko dira mediku, erizain, biologo, psikologo, farmazialari 

eta biokimikarien artean; baita bioetikaren alorrean prestakuntza eta 

esperientzia egiaztatuak dituzten osasun-zientzietako profesionalen artean 

ere.  

b) Hiru kidek prestakuntza juridikoa izan beharko dute, osasun-gaiekin eta 

bereziki osasun-zuzenbidea deitzen dutenarekin lotutakoa.  

c) Gutxienez ere kide bat izan beharko da giza zientzietan eta gizarte-

zientzietan ospe handia duen aditua.  

d) Kide bat izan beharko da Nafarroako ikerketa klinikorako batzorde 

etikokoa (batzorde horretako buruak proposatua).  

e) Akreditatu den osasun laguntzarako etika batzorde bakoitzeko kide bat, 

batzorde horietako kideen artean izendatua, batzordeburuek proposaturik.  

f) Nafarroako Gizarte Laguntzaren Etika Batzordeko kide bat. 

 
6. artikulua. Batzordeko buruaren, buruordearen eta idazkariaren izendapena.  

 
1. Batzordeak buru bat eta buruorde bat izanen ditu, batzordekideen artean 

hautatuak. Erakundearen barne-araudia prestatu ondoren, horretan 

ezarritako prozedurari jarraikiz hautatuko dira.  

 

2. Horretarako, osasunaren arloan eskuduna den departamentuko titularrak 

idazkari bat izendatuko du (departamentu horretako pertsona bat), eta hark 

hitza izanen du, baina botorik ez. Era berean, ordezko idazkari bat 

izendatuko du, titularra aldi batez bertan ez dagoenerako. 

 
 

7. artikulua. Kargua uzteko arrazoiak.  

 

1. Buruak, buruordeak eta Bioetika Batzordeko gainerako kideek honako 

arrazoi hauengatik utziko dute kargua:  

 

a) Uko egin dutelako  

b) Beren eginkizunak ezin dituztelako bete  

c) Beren eginkizunekiko bateraezintasuna sortu delako ezustean  

d) Eginkizunen ez-betetze larriagatik  

e) Epai irmo baten bidez deklaratutako ezgaitasunagatik  

f) Delitu bat egin eta zigorra jaso dutelako epai irmo baten bidez  

2. Uko eginez gero edo izendapen-epea bukatzen bada, Bioetika Batzordeko 

buruak, buruordeak eta kideek beren postuetan jarraituko dute ordezkoak 

izendatzen dituzten arte.  

 
 

8. artikulua. Funtzionamendua  
 

1. Bioetika Batzordeak bere barne-araudia idatzi eta onetsiko du, eta hartan 

zehaztuko da nola funtzionatu beharko duen. Araudi hori betiere egokituko 

zaio kide anitzeko organoak arautzeko emandako xedapenei  

 

2. Bioetika Batzordeak urtean bitan izanen du ohiko bilkura, gutxienez. Hala 

ere, ezohiko bilkurak izaten ahalko ditu, batzordeburuak deialdia eginda. 

 

3. Bioetika Batzordeak batzorde iraunkor bat sortuko du, eta haren 

eginkizunak bere barne-araudian zehaztuko dira. Gutxienez ere buruak, 

buruordeak, idazkariak eta beste bi kidek osatuko dute.  

 

4. Batzordeak erabakitzen ahalko du bere barruan lantaldeak eratzea, azaldu 

eta argitu behar dituen gaiak aztertu edo prestatzeko; gainera, batzordeaz 

kanpoko adituen txostena edo laguntza eskatzen ahalko du. Lantaldeek egin 

dituzten lanak Nafarroako Bioetika Batzordeari emanen zaizkio, osoko 

bilkuran eztabaidatu eta, kasua bada, onets ditzan. 

 
9. artikulua. Txostenak eskatzea.  

 

1. Honako hauek eskatzen ahalko diote txostena Nafarroako Bioetika 

Batzordeari:  

 

- Nafarroako Gobernuko kideek eta Nafarroako Foru Komunitateko 

Administrazioko organoetako titularrek, zuzendari nagusiaren kategoria edo 

parekoa dutenek.  

- Asistentziaren etikako batzordeek eta Ikerketa Klinikoarekin zerikusia 

duten etika batzordeek.  

- Osasun- eta gizarte-erakundeek, publiko zein pribatuek.  

2. Txostena eskatzeko, idazki bat bidali beharko zaio Bioetika Batzordeko 

buruari, eta hartan adierazi beharko da zergatik eskatzen den aholkuak 

ematea edo parte hartzea. 

 
 

AZKEN XEDAPENA 

Foru dekretu honek Nafarroako Aldizkari Ofizialean argitaratu eta 

biharamunean hartuko du indarra. 
 

 

  


